
 

 

 

 

 

 

ᑐᓴᕋᑦᓭᑦ 

ᑐᓴᕐᑕᐅᑲᐃᒋᐊᓖᑦ 

 
ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᖃᓄᐃᓕᖕᖓᓚᕿᓯᔪᓂᒃ ᕿᒥᕐᕈᑐᖅ ᐊᕐᕌᒍᒥ 

ᐱᒐᓱᐊᒻᒪᕆᓐᓇᑐᒥᒃ ᑌᒣᑕᐅᓚᕿᑦᓱᓂ ᐳᕙᓕᕆᓐᓈᓗᒃ-19 ᐃᕐᐸᓯᒪᓂᖓᓄᑦ ᐊᒻᒪᓗ 

ᐊᕐᕌᒎᓚᖓᓕᕐᒥᔪᖅ ᓂᕆᐅᑦᓯᐊᓂᖃᓚᖓᑦᓱᓂ ᐊᒻᒪᓗ ᐱᔪᑦᓴᐅᔮᕈᑎᖃᑦᓯᐊᓗᓂ 

 
ᑰᑦᔪᐊᖅ, ᑯᐯᒃ, ᓅᕕᒻᐱᕆ 27, 2020- ᐊᕐᕌᒍ 2020 ᐃᓱᓕᒋᐊᕕᒻᒪᑦ, ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ 

ᑲᑎᒪᔨᖏᑦ ᖃᐅᔨᓂᖃᓚᐅᕐᑐᑦ ᐊᒥᓱᓂᒃ ᐱᕙᓪᓕᐊᒍᓐᓀᑎᑕᐅᓯᒪᔪᓂᒃ ᑌᒣᓚᕿᔭᐅᑦᓱᑎᒃ ᖃᓂᒪᓐᓇᐅᑉ 

ᐃᕐᐸᓯᒪᓂᖓᓄᑦ ᑭᓯᐊᓂᓕ ᖃᐅᔨᒪᑦᓯᐊᐳᑦ ᓄᓇᕕᐅᑉ ᐋᕐᕿᓯᐊᓚᖓᓂᖓᓂᒃ ᐊᕐᕌᒍᒥ ᓄᑖᒥ ᐊᒻᒪᓗ 

ᑕᑯᓐᓇᓂᖃᑦᓯᐊᓕᕐᓱᓂ ᐊᒥᓱᑦ ᐱᔭᐅᓚᕿᒍᒪᔪᑦ ᑐᕃᒉᑦ ᓄᐃᑎᕐᑕᐅᓯᐊᓚᖓᓂᖏᓐᓂᒃ.  

 

ᐱᔭᐅᒐᓱᐊᓚᖓᔪᑦ ᐅᖃᐅᓯᕆᔭᐅᑫᓐᓇᑐᑦ ᑫᐋᔩᑉ ᑲᑎᒪᔨᖏᓐᓄᑦ ᐅᓪᓗᓂ ᓯᑕᒪᓂ ᑲᑎᒪᑦᓱᑎᒃ ᑰᑦᔪᐊᒥ 

ᑕᑯᓐᓇᐅᑎᒍᑎᑎᒍᑦ ᐱᕙᓪᓕᐊᑎᑕᐅᑦᓯᐊᕆᐊᓚᖓᓕᕐᓂᒃ ᓄᐃᓚᕿᓗᒋᑦ ᐅᓄᕐᓂᓭᑦ ᓈᒻᒪᑐᑦ 

ᐃᓪᓗᖃᕐᑎᓯᐅᑏᑦ ᐃᓄᑐᖃᕐᓂᒃ ᐃᓘᓐᓀᓂ 14-ᓂ ᓄᓇᓕᓐᓂ. ᓄᓂᕚᑦ, ᑭᑎᑦᓯᒍᑎᓕᐅᕐᓂᖅ ᐱᓇᓱᒐᖅ 

ᐃᓕᖓᔪᑦ ᓄᓇᕕᒻᒧᑦ, ᑕᑯᑦᓴᖑᕐᑎᓯᓚᐅᕐᑐᖅ ᖃᐅᔨᓴᕐᓂᐅᑉ ᓄᐃᑦᓯᓚᕿᐅᑕᐅᓂᖓᓂᒃ ᐃᒫᒃ ᐃᓄᑐᙯᑦ 

ᒪᕐᕈᕕᓪᓗᐊᑐᓄᑦ ᐅᓄᕐᓯᐅᒥᓯᒪᓕᕐᓂᖏᓐᓂᒃ ᐊᕐᕌᒍᓂ 20-ᓂ 1996-ᒥᑦ 2016-ᒧᑦ. ᐅᓄᕐᓯᕙᓪᓕᐊᓂᖅ 

ᑕᑯᑦᓴᐅᑎᑦᓯᔪᖅ ᐃᓄᐃᑦ ᐃᓄᑐᙯᑦ ᓈᒻᒪᑐᓂᒃ ᐃᓪᓗᖃᑦᓯᐊᖏᓐᓂᖏᓐᓂᒃ ᐊᒻᒪᓗ ᓈᒻᒪᑐᓂᒃ 

ᑮᓇᐅᑦᔭᓴᑦᓯᐊᖏᓐᓂᖏᓐᓂᒃ ᑌᒣᓕᖓᒐᒥᓪᓗ ᐃᑉᐱᒋᔭᐅᓂᕐᓴᐅᒋᐊᖃᓕᕐᓂᖏᓐᓂᒃ ᐆᑦᑑᑎᒋᑦᓱᒋᑦ 

ᐃᓄᑐᙯᑦ ᐊᓯᖏᑦ ᑯᐯᒻᒥ ᐊᒻᒪᓗ ᑳᓇᑕᒥ. 

 

ᐋᕐᖀᒐᓱᐊᖃᑎᒌᑦᓱᑎᒃ ᑲᑎᒪᔩᑦ ᕿᒥᕐᕈᓚᐅᕐᒥᔪᑦ ᑕᒫᓂ ᖃᕆᑕᐅᔭᒃᑰᑎᑦᓯᐅᑏᑦ ᐱᔭᕐᓃᑑᕙᓐᓂᖏᓐᓂᒃ 

ᒪᓂᔨᒐᓱᐊᕐᓂᒥᑎᒍᑦ ᓈᒻᒪᑐᓂᒃ ᓂᐅᕐᕕᕐᑎᓂᒃ ᑭᒡᒐᑐᕈᑎᓂᒃ. ᑕᒫᓃᒃᑯᓂᒃ ᑐᓴᕐᑎᓯᑦᓯᐊᓂᕐᓴᐅᖁᔨᓚᐅᕐᑐᑦ 

ᐃᓄᓐᓂᒃ ᐱᐅᓯᔭᐅᒋᐊᖃᕐᖃᒥᓂᒃ ᐊᒻᒪᓗ ᐊᕐᕌᒍᑉᐸᑦ ᐱᒋᐊᕐᑎᑕᐅᓛᕐᓂᖓᓂᒃ ᐳᓪᓚᐅᔮᐱᑦᑕᓕᓐᓄᑦ 

ᖃᕆᑕᐅᔦᑦ ᐊᕐᖁᑎᖏᓐᓄᑦ ᐱᓇᓱᒐᐅᑉ. 

 

ᑫᐋᔩ ᑲᔪᓯᑎᑦᓯᔪᖅ ᑲᒪᖃᑕᐅᕙᓐᓂᒥᓂᒃ ᐱᒻᒪᕆᒻᒥᒃ ᐃᑲᔪᕐᓯᒪᓂᖃᕐᓱᓂᑎ ᖃᓂᒪᓐᓇᐅᑉ 

ᓯᐊᒻᒪᐸᓪᓕᐊᓂᖓᓂᒃ ᓄᕐᖃᖓᑎᑦᓯᒐᓱᐊᕐᓂᓂᒃ ᓄᓇᕕᒻᒥ ᐃᑲᔪᕐᓯᒪᑦᓱᑎᓪᓗ ᓄᓇᓕᓐᓂᒃ ᓯᕗᓕᕐᑎᓂᒃ 

ᐅᐃᒪᓇᕐᓯᔪᖃᕐᐸᑦ ᖃᓄᐃᓕᒋᐊᕐᑎᓭᑦ ᐱᓇᓱᑦᑏᑦ ᐊᑐᐃᓐᓇᐅᑎᑕᐅᓂᖏᓐᓄᑦ ᐃᓗᓐᓀᓂ ᓄᓇᓕᓐᓂ. 

ᐳᕙᓕᕆᓐᓈᓗᒃ-19-ᒥᒃ ᖃᓂᒪᒍᑎᑖᕐᐸᑐᓕᐅᒐᓗᐊᖅ ᐊᒥᓲᖕᖏᑐᓂᒃ ᓄᓇᓕᓕᒫᓂ, ᓯᐊᒻᒪᓯᒪᓂᖓ 

ᐱᒻᒪᕆᐊᓗᓐᓂᒃ ᖃᓄᐃᓕᖕᙰᓯᒪᕙᖕᖏᐊᕈᑦᓴᑐᖅ ᐊᒥᓱᐃᓂᒃ ᒪᑭᑕᒐᓱᐊᕈᑎᑦᓴᓕᕆᕕᓐᓂᒃ. ᐆᑦᑑᑎᒋᑦᓱᒍ 

ᓗᕐᖃᖓᑎᑦᓯᓚᕿᓯᒪᔫᒐᓗᐊᖅ ᓄᓇᕕᒻᒥ ᐱᓇᓱᑦᑎᓭᑦ ᓄᐃᑎᕐᑕᐅᓂᖏᓐᓂᒃ ᐊᕝᕕᐊᓗᑕᐅᑦᓱᓂ 

ᐃᓕᓐᓂᐊᑎᑦᓯᓂᕐᓄᑦ ᐱᓇᓱᐊᕐᑕᐅᒋᐊᓕᓐᓂᒃ ᑲᔪᓯᖕᖏᓚᖀᕙᑦᓱᓂ ᐃᓕᖓᔪᓂᒃ ᓴᓇᓂᕐᓄᑦ, 

ᐅᔭᕋᕐᓂᐊᓂᕐᓄᑦ, ᐃᓗᓯᓕᕆᓂᕐᓄᑦ ᐊᒻᒪᓗ ᐃᓕᓴᕐᓂᓄᑦ. ᖃᓂᒪᓐᓇᖅ ᑕᑯᑦᓴᐅᓚᖀᓯᒪᔪᖅ 



ᖃᓄᐃᓕᖕᖓᑕᐅᒍᐊᕐᓂᖏᓐᓂᒃ ᓄᓇᕕᒻᒥ ᐱᓇᓱᑦᑏᑦ. ᓄᓇᓕᓕᒫᓂ ᑭᖕᖒᒪᓇᕐᐳᖅ 

ᐃᓱᒪᒥᐅᑎᖃᕐᓂᓴᐅᓂᖅ ᐱᓇᓱᑦᑎᓴᖃᕐᓂᓄᑦ ᑭᖕᖒᒪᓇᕐᓃᑦ ᐋᕐᕿᒍᑎᑦᓴᖏᑦ ᐃᑉᐱᒋᓗᒋᑦ 

ᖃᐅᔨᓴᕈᑎᕕᓃᑦ, ᑕᒪᓐᓇᓗ ᑕᑯᑦᓴᐅᑎᑦᓯᓱᓂ ᐱᒻᒪᕆᐅᓂᖏᓐᓂᒃ ᐊᑐᐃᓐᓇᕈᕐᑎᑕᐅᓯᒪᒋᐊᖃᕐᓂᖏᑦᑕ 

ᒪᑭᑕᒐᓱᐊᕈᑎᑦᓭᑦ ᐅᑎᕐᑎᑕᐅᕙᓪᓕᐊᒍᑎᑦᓴᖏᑦ ᖃᓂᒪᓐᓇᖅ ᐊᓂᒍᕐᐸᑦ.  

 

ᐊᕐᕌᒍᓄᑦ ᐊᒥᓱᓄᑦ ᐃᓕᖓᔪᖅ ᐱᓇᓱᑦᑎᓂᒃ ᐱᕙᓪᓕᐊᑎᑦᓯᓂᕐᓄᑦ ᐸᕐᓀᒍᑎᒃ ᑐᓴᕐᑕᐅᑎᑕᐅᓚᐅᕐᑐᖅ 

ᑲᑎᒪᔨᓄᑦ, ᑲᒪᒋᔭᐅᓪᓚᕆᓂᐊᕐᑎᓗᒋᑦ ᑭᖕᖒᒪᓇᕐᓯᕙᓪᓕᐊᓂᖏᑦ ᐃᓕᓴᕐᓂᓄᑦ ᐊᑦᔨᐅᖏᑦᑑᒍᑕᐅᑎᑌᑦ 

ᓄᓇᕕᒻᒥ ᖃᓪᓗᓈᑦ ᓄᓇᖓᓂᒦᑦᑐᓂᑦ. ᐳᕐᑐᓂᕐᓴᓂᒃ ᐃᓕᓴᕇᕐᑐᑦ ᐅᓄᕐᓯᐅᒥᓯᒪᔪᑦ 10.6 ᐳᓴᓂᑦ 

ᑲᑎᓂᖏᑦᑕ ᐃᓕᓵᑦ ᐅᓄᕐᓂᖏᑦ 16.3-ᐳᓴᓄᑦ 2006-ᒥᑦ 2016-ᒧᑦ. ᑭᓯᐊᓂ, ᐅᓄᕐᓂᖏᑦ ᐳᕐᑐᓂᕐᓭᑦ 

ᐅᖓᑖᓃᑦᑐᓂᒃ ᐃᓕᓵᑦ ᐃᓕᓴᕇᕐᓯᒪᔪᑦ ᑲᑕᑦᓯᒪᔪᑦ 21.1-ᐳᓴᓂᑦ 18.2-ᓄᑦ ᑖᒃᑯᓇᓂᑦᓭᓇᖅ ᐊᕐᕌᒍᓂ 

ᑕᓪᓕᒪᐅᔪᕐᑐᓂ ᐃᑉᐱᒋᑦᓱᒍ ᖃᐅᔨᓴᕐᓂᐅᓯᒪᔪᖅ. ᓄᐃᑕᐅᒋᐊᖃᓕᕐᖁᑕᒐ ᐱᓇᓱᒐᕐᓂᒃ ᐃᓕᓐᓂᐊᑎᑦᓯᕕᒃ 

ᐅᖓᕙᐅᑉ ᓯᑦᔭᖓᓂ.  

 

ᐊᒥᓱᑦ ᓄᓇᓕᓐᓂ ᐱᓇᓱᒉᑦ ᑭᖑᕙᕆᐊᕐᑕᐅᓯᒪᒋᐊᖃᖃᑦᑕᑐᑦ ᖃᓂᒪᓐᓇᖅ ᑌᒣᑎᑦᓯᑎᓪᓗᒍ. ᑫᐋᔩᑉ 

ᑲᑎᒪᔨᖏᑦ ᕿᓚᓈᓚᐅᔫᑦ ᑲᔪᓯᑎᑕᐅᓂᑦᓴᖏᓐᓂᒃ ᓴᓇᓃᑦ ᐅᐃᒪᓇᕐᑐᑦ ᐱᖁᑎᒻᒪᕆᓐᓄᑦ ᐱᓇᓱᒉᑦ. 

ᑕᓪᓕᒪᓄᑦ ᐊᕐᕌᒍᓄᑦ ᑐᕌᕐᑐᖅ $100-ᒥᓕᐊᓐ ᐃᓱᕐᕉᑏᑦ ᐱᓇᓱᒐᖅ ᐊᑎᓕᐅᕐᕕᐅᓯᒪᔪᖅ 2016-ᒥ 

ᐃᓱᓕᒋᐊᕕᑦᑐᖅ. ᓱᓕ ᐱᓇᓱᒉᑦ ᐃᓚᖏᑦ ᐱᔭᕇᕐᑕᐅᒋᐊᓖᑦ ᐱᓇᓱᒐᖅ ᑭᖑᓪᓕᐹᕐᓯᔭᐅᖕᖏᓂᖓᓂ. 

ᑫᐋᔩ ᕿᓚᓈᕐᑐᖅ ᐊᖏᖃᑎᖃᕋᓱᐊᕐᓂᓴᒥᓂᒃ ᑯᐯᑉ ᑲᕙᒪᖓᓂᒃ ᓄᐃᑦᓯᖃᑎᒋᓗᒍ ᓄᑖᒥᒃ 

ᐊᖏᖃᑎᒌᒍᑎᒥᒃ ᐃᑲᔪᕐᓯᓚᖓᔪᒥᒃ ᓯᕗᓂᕐᒥ ᐱᕙᓪᓕᐊᔭᐅᒋᐊᓕᓐᓂᒃ ᓄᓇᓕᓕᒫᓂ.  

 

ᑲᑎᒪᔩᑦ ᑲᑎᒪᓂᖃᓛᓕᕐᒥᔪᑦ ᑐᖓᓕᐊᓂᒃ ᑰᑦᔪᐊᒥ ᕕᕗᐊᔨ 22-ᒥᑦ 25-ᒧᑦ, 2021-ᒥ.  

ᐅᖄᕕᐅᒍᓐᓇᑐᖅ: 

ᑐᓴᐅᒪᐅᑎᓕᕆᓂᕐᓄᑦ ᐱᓇᓱᕝᕕᒃ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ  

ᐅᖄᒍᑎᖓ: (819) 964-2961 ext. 2358 
media@krg.ca 

 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐃᓄᑐᐃᓐᓇᑎᒎᖕᖏᑐᖅ ᓇᐅᓕᒫᓂᒃ ᐱᒍᑦᔨᕕᒃ 1978ᒥ ᓄᐃᑕᐅᓯᒪᔪᖅ, 

ᐊᖏᖃᑎᒌᓐᓂᖃᕐᑎᓗᒍ ᔦᒥᓯ ᐯ ᑯᐯᒃ ᑕᕐᕋᖓᓂ. ᑎᒥᐅᔫᓂᖓ ᑲᒪᒋᔭᖃᓲᖅ ᑯᐯᓕᒫᑲᓴᑦᓯᐊᑉ 

ᓄᓇᑯᑎᖓᓂ ᑕᕐᕋᒥ 55 ᑎᑎᕐᑕᐅᓯᒪᔫᑉ ᖁᓛᓂ ᐅᑯᓂᖓᓚᑳᒃ ᐱᓇᓱᐊᕐᓂᖃᓲᖅ, ᒧᓂᓯᐹᓕᑎᓕᕆᓂᕐᓂ, 

ᐃᖏᕐᕋᔪᓕᕆᓂᕐᓂ, ᐊᕙᑎᓕᕆᓂᕐᓂ, ᐳᓖᓯᓕᕆᓂᕐᓂ, ᐱᓇᓱᒐᓕᐅᕐᓂᓂ, ᐱᓇᓱᒐᕐᓅᖓᔪᓂ ᐃᓕᓭᓂᕐᓂ, 

ᑮᓇᐅᑦᔭᓵᓕᕆᓂᕐᓂ, ᐯᕆᑦᓯᕕᓕᕆᓂᕐᓂ, ᓄᑕᐅᓯᓕᕆᒍᓐᓇᑐᓕᕆᓂᕐᓂ, ᓄᓇᒥ ᐊᑐᕐᓂᒧᑦ ᐸᕐᓇᓂᕐᓂ, 

ᐃᓄᓕᒫᓂᒃ ᐊᑦᑕᓀᑦᑐᒦᑦᑐᓕᕆᓂᕐᓂ ᐊᒻᒪᓗ ᑮᓇᐅᔭᑎᒍᑦ ᒪᑭᑉᐸᓕᐊᒐᓱᐊᕐᓂᓂᓗ. 

mailto:media@krg.ca

